
Txillardegi 

Damutuak eta 
balkandarketak 

Zahartzeak alderdi txar asko dauka. 
Alde txar gehiegi. Baina alde on bat ba-
du: Kondaira - liburuetara jo behar izan 
gabe ere, gazteek kostata ikasi behar iza-
ten dituzten gertakarien gorabeherak, za-
harrok geure oroitzapenetan topatzea. 

Jean Pierre Chevénement-en histo-
ria da horietako bat. Ni orain dela urte 
mordoska bat, Franco-rengandik ihesi, 
Frantziara iritsi nintzenean, Ezker Sozia-
lista berrian Europan zer "egosten" ari 
zen jakiteko gogo bizia nuen. Eta ezke-
rreko aldizkarietan bilatu nuen, baita as-
paldiko hartan Frantzian (edo Belgikan 
beranduago) bizi ziren anti-frankisten 
artean ere. 

Izen asko aipatzen zen han eta he-
men. Eta "ezker" aldetik sozialismoa 
"eraberritu" nahi zutenen artean, intelek-
tual gazte bat agertzen zen gailen; bere 
taldea, bere aldizkariak eta guzti. Chevé-
nement zeritzon. Gero, beste asko eta as-
ko bezala, damutu egin zen. Eta eskuine-
tara jo zuen, gero eta lotsagabekiago, 
azkenean fazisten artean "eroso" senditu 
arte. Hizkera episkopaleko Mayor Ore-
ja-rekin bat egin arteraino, adibidez. 

Etnien errespetuaren gainean eraiki-
tako Europa, adibidez, "balkanizazioa" 
ekarriko ligukeela esan du egun hauetan. 
Nahiz Milosevic-en jokabide "irmoa! 
guztiz txalogarri iruditu. 

Baina Kosovar musulman narratx 
honekin, nora goaz? Ezin irentsi. Egu-
na! Balkanizazioak turbante eta Maho-
ma dakazkiote burura. Ez zen besterik 
falta: ça alors, jamais! 

Baina Suitza eta Austria federalak, 
hurrenez hurren 36.000$ eta 20.000$-ta-
ko "per capita" errentak dituztelarik, ez 
dute batere itxura ixarrik erakusten. 
Analfabetismo tasa %0 dute, esate bate-
rako. Eta Insbruck, Salzburg, Wien, hiri 
kilikagarri zaizkigu. Naturaren edertasu-
na ere alde baitute, gure ametsa bihur-
tuz. 

Chevénementek eta M. Orejak, or-
dea, ezetz eta ezetz. Paponen demokra-
zia nahiago dutela. «Cara al Sol» doi-
nuan oratutako Demokrazia batua. 

Don Francisco jeneralaren "organi-
ko" hura, zehatzago hitz eginda. 


